
二月以康茂才爲營田使　上諭之日比因兵亂隄防頽

圮民廢耕耨故設營田司以修築隄防專掌水利今軍務

實殷用度爲急理財之道莫先於農事故命爾此職分廵

各處俾高無患乾卑不病潦務在蓄洩得宜大抵設官爲

民非以病民若但使有司增飭館舍迎送奔走所至紛擾

無益於民而反害之則非付任之意○命廖永安愈通海

桑世傑等討張士誠江陰石牌海寇欒瑞率僞州判朱定

等拒戰世傑奮戈躍馬陷陣戰死永安等大怒奮擊大敗

之盡獲朱定等海舟奪囘馬馱沙擒欒瑞

　〈按國初諸大將死忠王事者桑世傑爲首後追封永義侯配享　太廟〉

李文忠等取靑陽石埭太平旌德諸縣文忠復進兵擊敗

元院判阿魯恢兵於萬年街遂破苗獠於昌化獲其婦女

輜重甚衆文忠恐士卒驕使盡殺所獲焚其輜重曰此何

足惜能努力破敵何患不富貴乎衆咸奮厲進取淳安夜

襲僞洪元帥營降其衆千餘

三月文忠會鄧愈胡大海兵取嚴州　上大喜授文忠帳

前總制親兵都指揮使司左副都指揮兼領元帥府事嚴

州守禦時嚴新破城壁未備張士誠率苗獠水陸奄至文

忠出奇大敗之復取所斬俘馘載巨筏中乘流而進水寇

遁走○田豐攻陷東平濟寧復陷益都大掠廣平退保東

--

昌○毛貴攻陷濟南分兵守諸路立屯田三百六十處山

東遂陷○劉福通遣將王士誠攻陷晉寧元總管賽因不

花死之察罕帖木兒遣賽因赤復晉寧○毛貴引兵陷般

陽又陷薊州郭州至柳林元樞密副使達谷珍戰死樞密

同知劉哈剌不花破毛貴兵貴走據濟南○劉福通兵西

攻陷元冀寧大同諸郡察罕帖木兒調部將關保邀擊之

福通兵敗走察罕又會李思齊張良弼郭擇善拜帖木兒

定住汪長生奴諸將兵討李喜喜于鞏昌喜喜敗走四川

李思齊張良弼同謀殺拜帖木兒分其兵○劉福通據汴

梁迎韓林兒都之闕先生破頭潘等率兵分二道一出絳

州一出沁州踰太行焚上黨攻破遼州元將虎林赤擊敗

之關先生轉攻陷晉冀雲中雁門代郡遂掠塞外諸郡元

察罕帖木兒遣關保分兵阻扼自勒兵屯聞喜及塞井陘

杜太行扼其歸路屢擊敗之元擢察罕官左丞進平章榮

祿大夫

六月李文忠兵取浦江縣鄕鄭氏者宋聚族同居至元旌

爲義門俱避山谷卽訪得之悉送還家禁軍士毋侵掠○

張士誠兵寇常熟廖永安與戰於福山港大破之又破士

誠兵於通州狼山獲其戰艦而還

七月元察罕帖木兒駐軍洛陽遣伯帖木兒以兵守盌子

